
 

 

ᐋᐦ ᐊᒋᒫᑭᓂᐅᐎᒡ ᒥᓯᐙ ᐊᐙᓂᒌ ᐅᑎᐦ ᑳᐦᓈᑖᓐ 

ᑭᔮᐦ ᒌᔨ 

ᒑᒀᓐ ᐊᓐ ᐋᐦ ᐋᒋᒫᑭᓂᐅᐎᒡ ᒥᓯᐙ ᐊᐙᓂᒌ? 

ᐅᑎᐦ ᑳᐦᓈᑖᐦ, ᐋᔑᑯᒻ ᓂᔮᔨᐅᐱᐳᓐᐦ ᐊᒋᒫᑭᓂᐅᐎᒡ ᐊᐙᓂᒌ ᐋᐦᑎᔑᒡ᙮ ᐊᓂᔮ ᐋᐦ ᐋᒋᒫᑭᓂᐅᐎᒡ ᐊᐙᓂᒌ ᐋᐦᑎᔑᒡ ᐅᑎᐦ ᑳᐦᓈᑖᐦ 

ᐋᔪᐎᒄ ᑭᔮᐦ ᐙᐦᑖᑯᓂᔨᒡ, ᐋᑖᐱᑎᓰᒡ, ᐅᐱᒫᑎᓰᐎᓂᐙᐤ ᑭᔮᐦ ᐋᔑ ᐱᑳᔅᒋᐦᐅᒡ ᐊᓂᑎᐦ ᐹᔨᑯᑖᓂᐤ ᐙᒋᒡ᙮ ᐊᓐ ᐋᐦ ᓂᐦᑖᐅᒋᐦᒑᓂᐎᒡ 

ᐋᑯᑎᐦ ᐙᐦᑖᑯᐦᒡ ᒥᓯᐙ ᐊᓂᑎᐦ ᐋᑎ ᓂᐦᑖᐅᒋᐦᒑᓂᐎᒡ ᐅᑎᐦ ᑳᐦᓈᑖᐦ᙮ ᒫᒨ ᒫᒃ ᐅᐦᐄ, ᐋᑯᑎᐦ ᐙᐦᒋ ᐐᐦᑖᑯᐦᒡ ᐋᐦᑎᔑᒡ ᐊᐙᓂᒌ ᐅᑎᐦ 

ᑳᐦᓈᑖᐦ ᑭᔮᐦ ᐊᓂᒌ ᓈᐦᑖᐅᒋᐦᒑᒡ, ᒋᔅᑎᒫᐎᓐ ᐆ ᐐᐦᑎᒫᒑᐎᓐ ᐊᓂᑎᐦ ᐙᐦᒋ ᐐᒋᐦᐄᑯᒡ ᐊᐙᓂᒌ ᐅᑎᐦ ᑳᐦᓈᑖᐦ ᐊᓂᑖᐦ ᒑ ᒌᐦ ᐄᔑ 

ᐎᔮᔨᐦᑎᐦᒡ ᒑᒀᔨᐤ ᐋᐦ ᒋᔅᑎᒫᐎᓂᔨᒡ ᐋᐦ ᑖᐦᑭᐦᐅᑯᒡ ᐋᐦ ᐹᔨᑯᑖᐅᓰᒡ, ᐅᑎᐦᑖᐎᓂᐙᐤᐦ ᑭᔮᐦ ᐅᑖᐱᑎᓰᐎᓂᐙᐤᐦ ᐹᒥᐱᔨᐦᑖᒡ᙮ 

ᒑᒀᓐ ᐙᐦᒋ ᒋᔅᑎᒫᐎᐦᒡ ᒑ ᒌᐦ ᐊᒋᒫᑭᓂᐅᐎᒡ ᐋᐦᑎᔑᒡ ᐊᐙᓂᒌ ᐅᑎᐦ ᑳᐦᓈᑖᐦ? 

ᐊᓐ ᒥᔮᐅᐦᑐᓂᑭᓂᐎᒡ ᐐᐦᑎᒫᒑᐎᓐ ᐅᑖᐦ ᒥᓯᐙ ᐋᑎ ᐃᔨᔑᓈᑯᐦᒡ ᑎᐹᔨᐦᒋᒑᐎᓂᐦᒡ ᐋᐱᑎᓰᐎᓐ, ᐄᔨᔨᐤ ᐃᐦᑖᐎᓂᐦᒡ ᑭᔮᐦ ᐋᐦ 

ᒫᒨᐋᐱᑎᔒᔥᑎᑭᓂᐎᒡ ᒑᒀᓐ, ᑭᔮᐦ ᒥᐦᒑᑐᔨᒡ ᐄᔑ ᐐᒋᐦᐄᐙᐱᔨᐤ ᒑ ᔒᑐᔥᑳᒑᒡ ᐋᐦ ᐎᔮᔨᐦᑖᑯᐦᒡ ᓂᓈᐦᑭᐤ ᒑᒀᓐ᙮ ᐊᓐ ᐐᐦᑎᒫᒑᐎᓐ ᐹᒋᔅᑎᓂᒥᓐ 

ᒥᔥᑏᐦ ᐐᒋᐦᐄᐙᐱᔨᐤ ᐊᓂᔮ ᐋᐦ ᐋᒋᒫᑭᓂᐅᐎᒡ ᐋᐦᑎᔑᒡ ᐊᐙᓂᒌ ᐅᑎᐦ ᑳᐦᓈᑖᐦ ᑯᐃᔅᒄ ᒑ ᒌᐦ ᐄᔑᓈᑯᐦᒡ᙮  

ᐊᐙᓐ ᓈᑎᐗᔨᐦᑖᑯᓯᑦ ᒑ ᓂᔥᒀᐅᔑᐦᑖᑦ ᐅᔮ ᑯᒀᒋᔅᒑᒨᓯᓂᐦᐄᑭᓂᔨᐤ? 

ᔮᔨᑖ ᒥᓯᐙ ᐊᐙᓐ ᐅᑎᐦ ᑳᐦᓈᑖᐦ ᓂᑎᐙᔨᐦᑖᑯᓯᐤ ᐋᐦ ᐊᒋᒫᑭᓂᐎᐎᔨᒡᐦ ᐋᐦᑎᔑᔨᒡᐦ ᐊᐙᔨᐤᐦ 2026 ᒑ ᐐᒋᐦᐄᐙᑦ᙮ ᐊᓂᒌ ᐊᐙᓂᒌ ᒨᔥ 

ᐅᑎᐦ ᑳᐦᓈᑖᐦ ᐙᒋᒡ ᑭᔮᐦ ᐊᓂᒌ ᐹᑎᒫ ᑳᐦ ᐃᐦᑖᒡ (ᐅᑎᐦ ᐋᐦ ᒌᐦ ᐱᒫᑎᓰᒡ ᑭᔮᐦ ᒌᔖᒡ ᐅᑎᐦ ᐋᐦ ᒌᐦ ᐃᐦᑖᒡ), ᐊᓂᒌ ᑳ ᐹᒋ ᐋᐦᑎᐱᒡ, ᐊᓂᒌ 

ᐙᔑᒧᒡ ᐊᐙᓂᒌ ᐊᓂᑖᐦ ᐄᔨᐦᒡ ᐋᐦ ᐅᐦᒌᒡ, ᓂᑐᐱᔨᐅᐋᐱᑎᓰᐎᓂᐦᒡ ᐋᐦ ᐐᒋᐦᐄᐙ, ᓂᑐᐱᔨᐅᒡ ᐄᔨᐦᒡ ᐋᐦ ᒌᐦ ᐄᑎᔑᐦᐙᑭᓂᐎᐎᒡ, ᑭᔮᐦ 

ᐊᓂᒌ ᐅᑎᐦ ᐋᐦ ᐋᐱᑎᓰᒡ ᑭᔮᐦ ᐅᑎᐦ ᐋᐦ ᒋᔅᒃᑯᑎᒫᓱᒡ᙮ 

ᐊᓐ ᐊᐙᓐ ᐋᐦ ᐐᒋᐦᐄᐙᑦ ᐋᐦ ᓂᐦᑖᐅᒋᐦᑖᑭᓂᐎᐎᔨᒡ ᒑᒀᔨᐤ ᐊᓂᔮ ᑯᒀᒋᔅᒑᒨᓯᓂᐦᐄᑭᓂᔨᐤ 2026 ᐅᐦᒋ ᐋᐦ ᓂᐦᑖᐅᒋᐦᒑᓂᐎᐎᔨᒡ ᐋᔪᐎᒄ 

ᒑ ᓂᔥᒀᐅᔑᐦᑖᑦ᙮ ᐹᔨᒄ ᑯᒀᒋᔅᒑᒨᓯᓂᐦᐄᑭᓐ ᒋᑭ ᐃᐦᑐᑎᑭᓂᐆ ᐅᐦᒋ ᐊᓂᑎᐦ ᐋᐦ ᓂᐦᑖᐅᒋᐦᒑᓂᐎᒡ᙮  

ᑖᓂᑖᐦ ᐋᐦ ᐃᐦᑐᑎᑭᓂᐎᒡ ᐋᐦ ᐋᒋᒫᑭᓂᐅᐎᒡ ᒥᓯᐙ ᐊᐙᓂᒌ ᐅᑎᐦ ᑳᐦᓈᑖᐦ? 

ᐊᓂᒌ ᐅᑖᐦ ᐊᑎᒫᐲᓯᒽ ᐙᒋᒡ ᑭᔮᐦ ᐊᓂᒌ ᐋᐦ ᔮᐙᐱᐦᑎᐦᒡ ᐋᐦ ᒥᔖᔨᒡ ᐃᐦᑖᐎᓂᔨᐤ ᒋᑭ ᐄᑎᔑᐦᐋᒧᐙᓂᐅᐎᒡ ᒥᓯᓂᐦᐄᑭᓂᔨᐤ ᐐᔨᐙᐤ ᑭᔮᐦ 

ᒑ ᒌᐦ ᐐᒋᐦᐄᐙᒡ ᐊᑯᒋᓃᒋᐦᐋ ᒋᓵᐲᓯᒽᐦ 2026᙮ ᐊᓂᒌ ᑯᑎᑭᒡ ᐊᐙᓂᒌ ᑭᔮᐦ ᓂᐦᑖᐅᒋᐦᒋᑭᓐᐦ ᐹᒥᐱᔨᐦᑖᒡ ᐋᔑᒸᑯᐲᓯᒽᐦ 2026 ᐋᑯᑎᐦ 

ᐋᑎᔑᐦᐋᒧᐙᑭᓂᐅᐎᒡ ᒥᓯᓂᐦᐄᑭᓂᔨᐤ ᒑ ᒌᐦ ᐐᒋᐦᐄᐙᒡ᙮ ᐅᐦᐄ ᒥᓯᓂᐦᐄᑭᓐᐦ ᐋᑯᑎᐦ ᐋᐦ ᐃᐦᑎᑯᐦᒡ ᐊᑎᑎᐤ ᐐᐦᑎᒫᒑᐎᓐ ᐅᐦᒋ ᐊᓐ ᐋᐦ 

ᐋᒋᒫᑭᓂᐅᐎᒡ ᒥᓯᐙ ᐊᐙᓂᒌ ᐅᑎᐦ ᑳᐦᓈᑖᐦ, ᑭᔮᐦ ᐊᓂᑖᐦ ᒑ ᐃᐦᑎᓈᓂᐎᒡ ᐋᐦ ᓂᔥᒀᐅᔑᐦᑖᑭᓂᐎᒡ ᐊᓐ ᑯᒀᒋᔅᒑᒨᓯᓂᐦᐄᑭᓐ᙮  

ᐊᓂᒌ ᑳᓂᐙᐱᐦᑎᐦᒡ ᒥᓯᐙ ᐊᐙᔨᐤᐦ ᐋᐦ ᐋᒋᒫᑭᓂᐎᐎᔨᒡᐦ ᐅᑎᐦ ᑳᐦᓈᑖᐦ ᒋᑭᒌᐦ ᒥᑖᐦᑎᐙᐅᐎᒡ ᑭᔮᐦ ᒫᒃ ᒋᑭ ᒌᐦ ᓂᑎᐙᐱᒫᐅᐎᒡ ᐊᐙᔨᐤᐦ 

ᐋᑳ ᐅᑎᐦᑎᐦᐅᑯᑣᐙ ᐊᓂᔮ ᑯᒀᒋᔅᒑᒨᓯᓂᐦᐄᑭᓂᔨᐤ ᑳ ᓵᑭᔅᒋᓂᑖᔨᒡᐦ᙮ 

ᑯᐃᔅᒄ ᐋ ᒋᑭ ᐃᐦᑐᑖᑭᓂᐆ ᐊᓐ ᑳ ᐄᔑ ᓂᔥᒀᐅᔑᐦᑖᔮᓐ? 

ᐊᓂᒌ ᑳᓂᐙᐱᐦᑎᐦᒡ ᐅᑎᐦ ᑳᐦᓈᑖᐦ ᐋᐦ ᐋᒋᒫᑭᓂᐎᐎᔨᒡᐦ ᒥᓯᐙ ᐊᐙᔨᐤᐦ ᓈᔥᑖᑆᐦ ᒋᔅᑖᔨᐦᑎᒧᒡ ᐊᓂᔮ ᐋᔑ ᐐᐦᑎᒧᑦ ᑭᔮᐦ ᓈᔥᑖᑆᐦ ᐐᐦ 

ᑭᓂᐙᔨᐦᑎᒧᒡ᙮ ᒥᓯᐙ ᐊᓂᔮ ᐋᔑ ᒋᔅᒑᔨᐦᑎᔮᑭᓂᐅᐎᒡ ᓈᔥᑖᑆᐦ ᑯᐃᔅᒄ ᓈᑭᑎᐙᔨᐦᑖᑯᓂᔨᐤ ᑭᔮᐦ ᒥᒄ ᐋᐦ ᐐᐦ ᒋᔅᒑᔨᐦᑎᔨᐙᓂᐎᒡ ᒑᒀᓐ 

ᐋᑯᑎᐦ ᐃᔮᐱᑎᐦᒡ, ᐋᔑ ᒥᓯᓈᑖᓐ ᐊᓐ ᐐᔓᐙᐎᓐ Statistics Act ᑳ ᐄᔑᓂᐦᑳᑖᒡ᙮ ᐊᑎᑎᐤ ᐐᐦ ᒋᔅᒑᔨᐦᑎᒥᓈ ᒑᒀᓐ, ᐋᑯᑖᐦ ᐅᑖᐦ ᒑ ᒌᐦ 

ᐅᐦᒋ ᐐᒋᐦᐄᑭᐎᐎᔨᓐ Statistics Canada’s Trust Centre᙮ 


